
Utama  Berita Terkini  MPN dan UMK bantu jayakan misi pembangunan rakyat Kelantan

MPN dan UMK bantu jayakan misi pembangunan rakyat Kelantan

MAJLIS Profesor Negara (MPN) dan Universiti Malaysia Kelantan (UMK) bertindak sebagai penggerak utama dalam merangka satu
framework pembangunan modal insan serta kesedaran pembelajaran bagi menangani isu agenda kemiskinan yang membelenggu rakyat
Kelantan.

Justeru itu, program sesi perbincangan meja bulat bersama Tengku Mahkota Kelantan, Yang Teramat Mulia, Dr. Tengku Muhammad Fa-iz
Petra Ibni Sultan Ismail Petra, adalah bertepatan dengan program yang menjurus kepada usaha MPN dan UMK bekerjasama dengan
kerajaan negeri Kelantan dalam membantu tahap sosio-ekonomi di negeri ini.

Pengerusi MPN, YBhg. Prof. Emeritus Dato’ Dr. Zakri Abdul Hamid berkata, selaku badan pemikir nega ra yang memiliki ahli seramai 1,700
orang di seluruh negara, MPN mula mengambil pendekatan baharu untuk turun padang bagi menangani pelbagai isu semasa untuk
perkongsian ilmu pengetahuan serta kepakaran kepada masyarakat.

Beliau berkata, program sebegini adalah platform terbaik untuk golongan akademik seperti MPN merangka satu tindakan untuk membantu
mencari formula dalam agenda isu kemiskinan dan pendidikan iaitu isu yang semakin menjadi perhatian para pemimpin seluruh Negara.

 

"MPN dan UMK berusaha untuk terlibat sama dalam berkongsi idea dan pandangan bersama para pemimpin untuk mencari alternatif terbaik
dalam menangani masalah kemiskinan dan meningkatkan tahap pendidikan anak bangsa," katanya.

Beliau berkata demikian kepada pemberita pada Sesi Perbincangan Meja Bulat MPN dan UMK Bersama Yang Teramat Mulia Tengku
Mahkota Kelantan, bertemakan Isu Pembasmian Kemiskinan dan Peningkatan Modal Insan di Negeri Kelantan, di sebuah hotel, di Kota
Bharu, Kelantan, pada 2 Julai 2012.

Hadir sama Timbalan Yang Dipertua Majlis Agama Islam Kelantan (MAIK), YBhg. Dato’ Kamaruddin bin Mohd. Zin yang mewakili YTM Dr.

Tengku Muhammad Fa-iz Petra dan Naib Canselor UMK selaku Setiausaha MPN, YBhg. Prof. Dr. Raduan bin Hj. Che Rose.

 Menurut Prof. Emeritus Dato’ Dr. Zakri, dalam memastikan agenda murni dilaksanakan secara berkesan MPN akan bekerjasama dengan
UMK yang sedia memainkan peranan dalam meningkatkan penyelidikan dan inovasi selari dengan hala tuju negeri itu iaitu pertanian,
sejarah dan warisan serta pelancongan.

Beliau berkata, fokus utama perbincangan tersebut adalah untuk benar-benar memahami status-quo dan faktor penyumbang kepada
masalah kemiskinan serta tahap pendidikan di negeri ini.

 “Sesi perbincangan ini adalah langkah permulaan dalam kerjasama yang lebih erat dengan kerajaan negeri untuk membantu
perkembangan sosio-ekonomi negeri ini,” jelasnya lagi.

Sementara itu, Prof. Dr. Raduan berkata, pada sesi perbincangan itu, MPN dan UMK telah berpeluang berkongsi maklumat berkaitan
program pembangunan kemiskinan dibawah seliaan MAIK dalam program menangani isu kemiskinan yang telah memberi banyak faedah
dan manfaat kepada rakyat termiskin di negeri Kelantan.

“Bagaimanapun, masih ada ruang untuk diperkembangkan dalam usaha menangani agenda kemiskinan yang kita utarakan dalam
perbincangan tersebut. Kita telah bersetuju untuk bertindak sebagai pusat kecemerlangan menangani isu berkaitan kemiskinan dan modal
insan untuk mencari jalan penyelesaian melalui pendidikan tinggi menerusi perkongsian ilmu dan kepakaran yang dimiliki UMK kepada
masyarakat,” katanya.

